
	1.  Արդարադատության նախարարություն 
	04.05.2025թ.

	Նախագծի վերաբերյալ հայտնում ենք հետևյալ դիտողությունները.
1. Անդրադառնալով Նախագծին կից ներկայացված հիմնավորմանը՝ հարկ ենք համարում նշել, որ նորմատիվ իրավական ակտի ընդունման հիմնավորման ճիշտ կառուցվածքը և բովանդակությունն ունեն առանցքային նշանակություն, հետևաբար իրավական ակտի հիմնավորման մեջ պետք է ներառել իրավական ակտի ընդունման անհրաժեշտությունը, ընթացիկ իրավիճակը և խնդիրները, տվյալ բնագավառում իրականացվող քաղաքականությունը, կարգավորման նպատակը, բնույթը և ակնկալվող արդյունքը: Այնինչ, տվյալ դեպքում Նախագծին կից ներկայացված հիմնավորումից հնարավոր չէ լիարժեք ձևով գնահատել ներկայացված նախագծերի արդյունավետությունը, քանի որ բացակայում են ընթացիկ իրավիճակի, խնդիրների, տվյալ բնագավառում իրականացվող քաղաքականության, կարգավորման նպատակի և ակնկալվող արդյունքի համապատասխան վերլուծությունները, ինչն էական նշանակություն և կարևորություն ունի ներկայացված նախագծերի հիմնավորվածությունը լիարժեք ձևով գնահատելու համար:
Մասնավորապես, Նախագծի 4-րդ հոդվածի 1-ին մասի 1-ին կետով նախատեսվում է Հայաստանի Հանրապետության ջրային օրենսգրքի (այսուհետ՝ Օրենսգիրք) 30.1-ին հոդվածի 1-ին մասում լրացնել նոր 8-րդ կետ, որի արդյունքում ջրօգտագործման թույլտվության հայտերը մերժվում են, եթե՝ ջրային ռեսուրսների ծանրաբեռնվածությունը գերազանցում է միջին ծանրաբեռնվածության աստիճանը՝ համաձայն մեթոդաբանության։
Նշված կարգավորման արդյունքում՝ ջրօգտագործման թույլտվության հայտի մերժումը պայմանավորվում է այլ ջրօգտագործման թույլտվություն ստացած անձանց կողմից ջրային ռեսուրսների ծանրաբեռնվածության հանգամանքով, ինչն ունի հիմնավորման կարիք: 
Բացի այդ, Նախագծի 8-րդ հոդվածի 1-ին մասով նախատեսվում է Օրենսգրքի 37.3-րդ հոդվածի 4-րդ մասի 4-րդ կետը շարադրել նոր խմբագրությամբ, որի արդյունքում՝ ստորերկրյա քաղցրահամ ջրերը սպառումից պահպանելու նպատակով պետք է խթանել հորատանցքի միջոցով ստորերկրյա քաղցրահամ ջրերի օգտագործում իրականացնող ձկնաբուծարաններում շրջանառու համակարգով գործունեության իրականացումը: Մինչդեռ, Նախագծին կից ներկայացված հիմնավորումից պարզ չէ, թե ինչպես է իրականացվելու խթանումը: Բացի այդ, բացակայում են մի շարք այլ կարգավորումների վերաբերյալ մանրամասն հիմնավորումները:
Հայաստանի Հանրապետության սահմանադրական դատարանը, 2014 թվականի դեկտեմբերի 2-ի ՍԴՈ–1176 որոշմամբ անդրադառնալով  օրենքների հիմնավորվածությանը, արձանագրել է. «(…) օրենսդրությունն ստատիկ երևույթ չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ։ (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին` թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում։»:
Ամփոփելով վերոգրյալը` գտնում ենք, որ Նախագիծն ունի լրացուցիչ հիմնավորման կարիք`  բարձրացված խնդիրների համատեքստում:
	

1. Ընդունվել է
Թեպետ  իրավական ակտի ընդունման անհրաժեշտությունը, ընթացիկ իրավիճակը և խնդիրները,  տվյալ բնագավառում իրականացվող քաղաքականությունը հիմնավոր ներկայացված են, այնուամենայնիվ Նախագծի հիմնավորումը լրամշակվել է։















	2. Նախագծի 2-րդ հոդվածի 1-ին մասի 2-րդ կետով նախատեսվում է Օրենսգրքի 10-րդ հոդվածի 1-ին մասի 11-րդ կետից հանել «ջրօգտագործման և ջրահեռացման, ինչպես նաև» բառերը։
Այս առումով, հարկ է նկատի ունենալ, որ Օրենսգրքի 12-րդ հոդվածի 1-ին մասի 12-րդ կետով սահմանվում է, որ ջրային համակարգերի կառավարման մարմինը՝ մասնակցում է ջրամատակարարման և ջրահեռացման, ինչպես նաև այլ ջրային համակարգերում կորուստների նորմատիվների մշակմանը, ուստի առաջարկում ենք համապատասխան փոփոխություն կատարել նաև Օրենսգրքի 12-րդ հոդվածի 1-ին մասի 12-րդ կետում:
	2. Ընդունվել է

	3. Նախագծի 6-րդ հոդվածի 1-ին մասի 2-րդ կետով նախատեսվում է Օրենսգրքի 37-րդ հոդվածի 5-րդ մասը շարադրել հետևյալ բովանդակությամբ.
«Ջրօգտագործման և էկոլոգիական թողքի հաշվառման համար տվյալների առցանց փոխանցմամբ ջրահաշվիչ (ջրաչափիչ) սարքերի տեղադրման, կնքման, շահագործման կարգը և էկոլոգիական թողքի հաշվառման դեպքերը սահմանում է Հայաստանի Հանրապետության կառավարությունը։», սակայն Նախագծի 6-րդ հոդվածի 1-ին մասի 1-ին կետով նախատեսվում է Օրենսգրքի 37-րդ հոդվածի 3-րդ մասից հանել «և էկոլոգիական թողքի» բառերը, որի ինկորպորացիայի արդյունքում Օրենսգրքի 37-րդ հոդվածի 3-րդ մասը կսահմանվի հետևյալ բովանդակությամբ.
«Ջրօգտագործման փաստացի չափաքանակները հաշվառելու համար Ջրային ռեսուրսների կառավարման և պահպանության մարմնի կողմից, սույն օրենսգրքի 32-րդ հոդվածի 3-րդ մասի 8-րդ կետի համաձայն, ջրօգտագործման թույլտվության մեջ ամրագրվում է տվյալների առցանց փոխանցմամբ ջրահաշվիչ (ջրաչափիչ) սարքեր տեղադրելու պահանջը (բացառությամբ կրկնակի (երկրորդային) ջրօգտագործման դեպքի)։», ուստի նշված մասով Նախագծի 6-րդ հոդվածն ունի պարզաբանման կարիք:
	3. Ընդունվել է


	4. Նախագծի 7-րդ հոդվածով Օրենսգրքի 37.1-ին հոդվածում լրացվող 17-րդ մասի համաձայն՝ սույն հոդվածի 13-րդ մասում սահմանված համայնքներում «Ջրի ազգային ծրագրի մասին» օրենքի 6-րդ հոդվածի 1-ին մասով սահմանված Արարատյան դաշտի վերականգնվող ստորերկրյա ջրային ռեսուրսների բաշխումը ջրօգտագործողների միջև՝ ըստ սույն մասում թվարկված ջրօգտագործման գերակա ուղղությունների, սահմանվում են հետևյալ առավելագույն չափաքանակներով.
1. խմելու-կենցաղային – 12 տոկոս
1. գյուղատնտեսական – 30,75 տոկոս
1. էներգետիկ – 0 տոկոս
1. արդյունաբերական – 2 տոկոս
1. ձկնաբուծական – 55 տոկոս
1. այլ – 0.25 տոկոս:
Գտնում ենք, որ անհրաժեշտ է հստակեցնել, թե ինչ ընթացակարգով է իրականացվելու ըստ թվարկված ջրօգտագործման գերակա ուղղությունների ջրային ռեսուրսների բաշխումը, քանի որ նախատեսված կարգավորումը հայեցողական լիազորություն է, և պարզ չէ, թե ինչպես է որոշվելու, թե որ ջրօգտագործողին ինչ չափաքանակով է ստորերկրյա ջրային ռեսուրսի բաշխումն իրականացվելու:
	4. Ընդունվել է
Ջրի ազգային ծրագրի մասին օրենքի փոփոխությամբ՝ «Ջրի ազգային ծրագրի մասին» օրենքի 6-րդ հոդվածի 1-ին մասով Արարատյան դաշտի վերականգնվող ստորերկրյա ջրային ռեսուրսը գնահատվել է 926 մլն մ3/տարի, ինչը հիմնավորված է Նախագծի հիմնավորմամբ։ Այս սահմանաչափի շրջանակներում  ջրային ռեսուրսների բաշխումը ջրօգտագործողների միջև իրականացվելու է ըստ Ջրային օրենսգրքի փոփոխությունների նախագծի 8-րդ հոդվածով թվարկված ջրօգտագործման գերակա ուղղությունների՝ ներկայացված տոկոսներին համապատասխան չափաքանակներով։ Այս կարգավորումը, որպես արդյունավետ կառավարման գործիք  նպատակ ունի ճշգրիտ բաշխել օգտագործելի ջրային ռեսուրսները՝ հաշվի առնելով  ձևավորվող ջրառաջարկը և փաստացի ջրապահանջարկը, ինչպես նաև ընդհանուր առաջարկի և պահանջարկի գնահատումից ստացված արդյունքների հիման վրա ջրային ռեսուրսների բաշխման գերակա ուղղությունները։
Ջրօգտագործողներին բաշխումն իրականացվելու է համամասնորեն, ինչն ամրագրված է նաև Նախագծի 10-րդ հոդվածի 4-րդ մասով։

	5. Նախագծի 7-րդ հոդվածով Օրենսգրքի 37.1-ին հոդվածում լրացվող 17-րդ մասի 6-րդ կետում «այլ» հասկացությունը իրավական որոշակիության սկզբունքի ապահովման առումով ունի հստակեցման կարիք, իսկ եթե «այլ» հասկացության մեջ նկատի է առնվում «Հայաստանի Հանրապետության ջրի ազգային ծրագրի մասին» օրենքի 30-րդ հոդվածի 1-ին մասի 5-րդ և 7-րդ կետերով սահմանված ռեկրեացիոն և բնապահպանական ուղղությունները, ապա առաջարկում ենք նշված կետում «այլ» բառը փոխարինել «ռեկրեացիոն կամ բնապահպանական» բառերով:
	5. Ընդունվել է

	6. Նախագծի 7-րդ հոդվածով նախատեսվում է Օրենսգրքի 37.1-ին հոդվածը լրացնել հետևյալ բովանդակությամբ 18-րդ մասով.
«18. Ջրային ռեսուրսների նվազման կամ ջրապահանջարկի ավելացման դեպքում սույն հոդվածի 17-րդ մասով սահմանված ջրօգտագործման չափաքանակները Ջրային ռեսուրսների կառավարման և պահպանության մարմնի կողմից կարող են վերաբաշխվել ըստ այդ մասում թվարկված ջրօգտագործման գերակա ուղղությունների:»:
Այս մասով, անհրաժեշտ է հստակեցնել, թե ինչ ընթացակարգով է իրականացվելու ջրօգտագործման չափաքանակների վերաբաշխումը, քանի որ նախատեսված կարգավորումը հայեցողական լիազորություն է, և պարզ չէ, թե ինչպես է որոշվելու, թե որ ուղղությամբ պետք է իրականացվի վերաբաշխումը:
	6. Ընդունվել է
Ջրային ռեսուրսի նվազման կամ պահանջարկի ավելացման անհրաժեշտություն առաջանալու դեպքում  ջրօգտագործման չափաքանակների վերաբաշխումն իրականացվելու է առավել ցածր գերակայություն ունեցող ուղղությունների սահմանաչափը առաջնահերթ ուղղությունների վրա վերաբաշխելու մեխանիզմով՝ ջրօգտագործման թույլտվությունները վերանայելու միջոցով։

	[bookmark: _Hlk196155965]7. Նախագծի 9-րդ հոդվածով նախատեսվում է Օրենսգրքի 121-րդ հոդվածի 6-րդ մասի 9-րդ կետն ուժը կորցրած ճանաչել։
Այս առումով, Նախագծին կից ներկայացված հիմնավորման մեջ սահմանվում է, որ Օրենսգրքի 121-րդ հոդվածի 6-րդ մասի 9-րդ կետն ուժը կորցրած է ճանաչվել՝ հաշվի առնելով, որ սահնմանային թույլատրելի կոնցենտրացիաները սահմանված են Կառավարության 2011 թվականի հունվարի 27-ի 75-Ն որոշմամբ և նոր կարգ մշակելու անհրաժեշտություն չկա, սակայն հարկ է նշել որ Հայաստանի Հանրապետության Կառավարության 2011 թվականի հունվարի 27-ի թիվ 75-Ն որոշմամբ սահմանվում է կախված տեղանքի առանձնահատկություններից` յուրաքանչյուր ջրավազանային կառավարման տարածքի մակերևութային ջրային մարմինների կարգավիճակների ջրի որակի նորմերը, ուստի նշված մասով Նախագծի 9-րդ հոդվածն ունի պարզաբանման կարիք:
	7. Ընդունվել է
Կառավարության 2011 թվականի հունվարի 27-ի թիվ 75-Ն որոշմամբ  
մակերևութային ջրային մարմինների կարգավիճակները սահմանված են ըստ ֆիզիկա-քիմիական ցուցանիշների սահնմանային թույլատրելի կոնցենտրացիաների։  Ընդ որում, որոշման 3-րդ կետի համաձայն՝ մակերևութային ջրային մարմինների կարգավիճակների ջրի որակի նորմերի թարմացման անհրաժեշտության ժամանակ պետք է հաշվի առնվեն մի շարք հանգամանքներ, այդ թվում՝ ջրային ռեսուրսների ֆոնային կոնցենտրացիաների արժեքները։

	8. Նախագծի ուժի մեջ մտնելու ժամկետն անհրաժեշտ է վերանայել՝ նկատի ունենալով «Նորմատիվ իրավական ակտերի մասին» օրենքի 23-րդ հոդվածի 2-րդ մասը, համաձայն որի՝ նորմատիվ իրավական ակտն ընդունելու իրավասություն ունեցող մարմինը պարտավոր է նախատեսել նորմատիվ իրավական ակտի ուժի մեջ մտնելու ավելի ուշ ողջամիտ ժամկետ, բացառությամբ սույն հոդվածի 4-րդ մասով սահմանված նորմատիվ իրավական ակտերի, եթե ակտով սահմանվում են այնպիսի իրավակարգավորումներ, որոնց համար անհրաժեշտ է հիմնավոր ժամանակահատված, որը հնարավորություն կտա հասցեատիրոջը իր վարքագիծը համապատասխանեցնելու սահմանված պահանջներին, կամ սահմանված իրավակարգավորումները վատթարացնում են անձի իրավական վիճակը:
	8. Ընդունվել է

	9. Նախագծի 10-րդ հոդվածի 4-րդ մասի համաձայն՝  սույն օրենքն ուժի մեջ մտնելուց հետո սույն օրենքի 6-րդ հոդվածով Օրենսգրքի 37.1-ին հոդվածով լրացվող 17-րդ մասով սահմանված ուղղություններով ջրօգտագործողների ջրօգտագործման թույլտվությունները երկարաձգման ժամանակ վերանայվում են՝ ջրօգտագործման ծավալները համամասնորեն կրճատելու և սույն օրենքի 2-րդ հոդվածով Օրենսգրքի 37.1-ին հոդվածով լրացվող 17-րդ մասով սահմանված չափաքանակներին համապատասխանեցնելու նպատակով, ընդ որում՝ երկարաձգված և վերանայված ջրօգտագործման թույլտվությունների՝ կրճատված ծավալով ջրօգտագործման սկիզբ է սահմանվում 2026 թվականի հուլիսի 1-ը։
Գտնում ենք, որ կարգավորումն ունի խմբագրման կարիք՝ նկատի ունենալ, որ Օրենսգրքի 37.1-ին հոդվածի 17-րդ մասը լրացվում է Նախագծով, հետևաբար մինչև Նախագծի ուժի մեջ մտնելը Օրենսգրքի 37.1-ին հոդվածի 17-րդ մասով սահմանված ուղղություններով ջրօգտագործողներին ջրօգտագործման թույլտվություններ չեն կարող տրամադրված լինել: 
Բացի այդ, հարկ է նկատի ունենալ, որ Օրենսգրքի 33.1-ին հոդվածի 1-ին մասով սահմանվում են ջրօգտագործման թույլտվությունների վերանայման հիմքերը, որում բացակայում է Նախագծի 7-րդ հոդվածով Օրենսգրքի 37.1-ին հոդվածում լրացվող 17-րդ մասով սահմանված հիմքը, ուստի նշված մասով Նախագիծն ունի վերանայման ու պարզաբանման կարիք:
	9.    Մասնակի է ընդունվել
  Օրենսգրքի 37.1-ին հոդվածով լրացվող 17-րդ մասով սահմանված ուղղություններով  ջրօգտագործողներին ջրօգտագործման թույլտվություններր արդեն իսկ տրամադրված կան և կարող են լինել։













Սույն կարգավորման  անհրաժեշտությունը բխում է կլիմայի փոփոխության ազդեցությամբ և մարդու անտնտեսվար օգտագործման արդյունքում արդեն իսկ նվազած Արարատյան արտեզյան ավազանի հյուծման կանխարգելման և վերականգնման հարտապությունից։
Օրենսգրքի 37.1 հոդվածի 1-ին մասի 5-րդ կետի համաձայն՝ ջրօգտագործման թույլտվությունները վերանայվում են  կլիմայի փոփոխությամբ կամ անտրոպոգեն ազդեցությամբ պայմանավորված՝ ջրային պաշարի նվազման դեպքում։

	Միաժամանակ, Նախագծում առկա են օրենսդրական տեխնիկայի վերաբերյալ դիտարկումներ, մասնավորապես.
11. Նախագծի 1-ին հոդվածի 1-ին մասի 1-ին կետում առաջարկում ենք «8-րդ պարբերության «հասարակայնության ծանուցում» հասկացության» բառերը փոխարինել «7-րդ կետից» բառերով:
	


11.  Ընդունվել է

	12. Նախագծի 1-ին հոդվածի 1-ին մասի 2-րդ կետում անհրաժեշտ է «99-րդ պարբերության» բառերը փոխարինել «99-րդ կետի» բառերով:
	12.  Ընդունվել է

	13. Նախագծի 2-րդ հոդվածում «10-րդ» բառից առաջ անհրաժեշտ է լրացնել «Օրենսգրքի» բառը:
Սույն դիտողությունը վերաբերում է նաև Նախագծի 3-րդ հոդվածին:
	13. Ընդունվել է

	14. Նախագծի 3-րդ հոդվածի 1-ին մասի 2-րդ կետում առաջարկում ենք հանել «մասը» բառը:
	14. Ընդունվել է

	15. Նախագծի 4-րդ հոդվածի 1-ին մասի 3-րդ կետում «Սույն» բառից առաջ անհրաժեշտ է լրացնել «3.» թիվը, իսկ Նախագծի 5-րդ հոդվածի վերնագրում «5» թվից հետո լրացնել «.» նշանը:
	15. Ընդունվել է

	16. Նախագծի 7-րդ հոդվածով Օրենսգրքի 37.1-ին հոդվածում լրացվող 17-րդ մասում «Ջրի ազգային» բառերից առաջ անհրաժեշտ է լրացնել «Հայաստանի Հանրապետության» բառերը:
	16. Ընդունվել է

	17. Նախագծի 10-րդ հոդվածում «10.» թվից և միջակետ կետադրական նշանից հետո առաջարկում ենք լրացնել «Եզրափակիչ մաս և անցումային դրույթներ» բառերը՝ նկատի ունենալով «Նորմատիվ իրավական ակտերի մասին» օրենքի 13-րդ հոդվածի 3-րդ և 4-րդ մասերով սահմանվող կարգավորումները:
	17. Չի ընդունվել
Հիմք է ընդունվել «Նորմատիվ իրավական ակտերի մասին» օրենքի 14-րդ հոդվածի 8-րդ մասում սահմանված պահանջը՝ «Օրենսդրական ակտի հոդվածները ունենում են վերնագրեր, բացառությամբ փոփոխություն կամ լրացում նախատեսող օրենսդրական ակտերի:»:

	18. Նախագծի 10-րդ հոդվածի 2-րդ և 3-րդ մասերով սահմանված «4-րդ» և «5-րդ» բառերն անհրաժեշտ է վերանայել, քանի որ Նախագծի 3-րդ հոդվածը չունի 4-րդ կետ, իսկ 5-րդ հոդվածում սահմանված չէ ենթաօրենսդրական նորմատիվ իրավական ակտ:
	18. Ընդունվել է

	19. Նախագծի 10-րդ հոդվածի մասերի համարակալումներն անհրաժեշտ է տեքստից բաժանել միջակետ կետադրական նշանով՝ նկատի ունենալով «Նորմատիվ իրավական ակտերի մասին» օրենքի 14-րդ հոդվածի 7-րդ մասը, որի համաձայն.
«Հոդվածների և մասերի համարները տեքստից բաժանվում են միջակետերով, իսկ հոդվածների կետերի համարները` փակագծերով:»:
	19. Ընդունվել է

	20. Նախագծի 10-րդ հոդվածի 4-րդ մասում «6-րդ» և «2-րդ» բառերն ունեն վերանայման կարիք, քանի որ հղումները սխալ են: 
	20. Ընդունվել է

	21. «Հայաստանի Հանրապետության ջրի ազգային ծրագրի մասին» Հայաստանի Հանրապետության օրենքում փոփոխություն կատարելու մասին» օրենքի նախագծի վերնագրում առաջարկում ենք «օրենքում» բառից առաջ հանել «Հայաստանի Հանրապետության» բառերը՝ նկատի ունենալով «Նորմատիվ իրավական ակտերի մասին» օրենքի 12-րդ հոդվածի 5-րդ մասը, որի համաձայն.
«Նորմատիվ իրավական ակտում փոփոխություններ կամ լրացումներ նախատեսող կամ իրավական ակտի գործողությունը դադարեցնող իրավական ակտի վերնագրում բերվում է միայն փոփոխվող կամ գործողությունը դադարեցվող իրավական ակտի` սույն օրենքի սահմանված կրճատ անվանումը:»:
	21. Չի ընդունվել
«Հայաստանի Հանրապետություն» բառերը մտնում են օրենքի վերնագրի մեջ, այսինքն օրենքի կրճատ անվանումն է  «Հայաստանի Հանրապետության ջրի ազգային ծրագրի մասին օրենք»։
Միաժամանակ, սույն առաջարկը հակասում է 16-րդ կետով ներկայացված առաջարկին։


	2.  Արդարադատության նախարարություն 
	20.05.2025թ.

	
	/27.3/22046-2025

	Նախագծերի վերաբերյալ պետական փորձագիտական եզրակացություն տրամադրելու ժամկետը երկարաձգվում է 10 աշխատանքային օրով:
	Ընդունվել է

	3.  Ֆինանսների նախարարություն 
	15.104.2025թ.

	
	01/9-1/8589-2025

	1. ՀՀ ջրային օրենսգրքում փոփոխություններ և լրացումներ կատարելու մասին Նախագծի (այսուհետև՝ Նախագիծ) 7-րդ հոդվածի 1-ին մասով նախատեսում է ՀՀ ջրային օրենսգրքի (այսուհետ՝ Օրենսգիրք) 37.1-րդ հոդվածի 4-րդ մասի 4-րդ կետը շարադրել նոր խմբագրությամբ, սահմանելով, որ ստորերկրյա քաղցրահամ ջրերը սպառումից պահպանելու նպատակով խթանվում է հորատանցքի միջոցով ստորերկրյա քաղցրահամ ջրերի օգտագործում իրականացնող ձկնաբուծարաններում շրջանառու համակարգով գործունեության իրականացումը:
Փոփոխության հետ կապված առաջարկում ենք հստակեցնել, թե հորատանցքի միջոցով ստորերկրյա քաղցրահամ ջրեր օգտագործող ձկնաբուծարաններում շրջանառու համակարգով գործունեություն իրականացողների խթանումն ինչպես է իրականացվելու:

Բացի այդ, Նախագծի 7-րդ հոդվածի 1-ին մասի համարակալումն անհրաժեշտ է խմբագրել, որովհետև Օրենսգրքի 37.3-րդ հոդվածը չունի 4-րդ մասի 4-րդ կետ: 
	1. Մասնակի է ընդունվել է
Ջրային օրենսգրքի 33-րդ հոդվածով սահմանված են ջրօգտագործման թույլտվության գործողության ժամկետներ։ Ներկայումս, ձկնաբուծական նպատակով ջրօգտագործման թույլտվությունները տրամադրվում են կարճաժամկետով՝ հաշվի առնելով կլիմայական փոփոխությունները և մարդածին ազդեցությունները ջրային ռեսուրսի վրա։ Որպես խթանող միջոց կարող է լինել ջրօգտագործման թույլտվության օրենքով սահմանված առավելագույն ժամկետը։
Չի ընդունվել
Ջրային օրենսգրքի 37.3-րդ հոդվածը կազմված է 5 մասից, իսկ 4-րդ մասը՝ 4 կետից։

	2. Անհրաժեշտ է խմբագրել Նախագծի 7-րդ հոդվածի 2-րդ մասը՝ նկատի ունենալով, որ Օրենսգրքի 37.3-րդ հոդվածը չունի 5-րդ մաս:
	2. Չի ընդունվել
Ջրային օրենսգրքի 37.3-րդ հոդվածը կազմված է 5 մասից։

	4.  Տարածքային կառավարման և ենթակառուցվածքների նախարարություն 
	

	
	

	Սահմանված ժամկետում կարծիք չի ներկայացվել։
	

	5.    Էկոնոմիկայի նախարարություն  
	11.04.2025թ.

	
	01/7911-2025

	Նախագծերի վերաբերյալ հայտնում ենք հետևյալը.
2025 թվականի մարտի 3-ին ՀՀ Էկոնոմիկայի նախարարությունում «Հայաստանի ձկնաբույծների միություն» ՀԿ-ի տնօրենի և ներկայացուցիչների հետ կայացած քննարկման արդյունքում պարզվել է, որ Հայաստանի Հանրապետությունում ձկնաբուծությամբ զբաղվող տնտեսությունները չեն կարողանում օգտվել պետական աջակցության լիզինգի ծրագրից (ջրային ռեսուրսների խնայողության նպատակով սարքավորումների, մասնավորապես՝ թթվածնով հարստացնող համակարգերի, աէրատորների ցողարկման միջոցով ջուրը թթվածնով հարստացնող սարք), ձայնամեկուսիչ արկղով օդամղիչ սարքերի, մանրէազերծող կենսաբանական և մեխանիկական ֆիլտրերի ձեռքբերում), քանի որ  ձկնաբուծության նպատակով ջրօգտագործման թույլտվությունները հիմնականում տրվում են կարճ ժամկետով և փաստացի կազմում են 1.5 տարի։
Հաշվի առնելով վերոգրյալը, առաջարկվում է դիտարկել ջրօգտագործման թույլտվության ժամկետն ավելի երկար սահմանելու հնարավորությունն այն տնտեսվարողների համար, որոնք ներդրել են ջրախնայող տեխնոլոգիաներ։
	Ընդունվել է
Ջրային օրենսգրքի 33-րդ հոդվածով սահմանված են ջրօգտագործման թույլտվության գործողության ժամկետներ։ Ներկայումս, ձկնաբուծական նպատակով ջրօգտագործման թույլտվությունները տրամադրվում են կարճաժամկետով՝ հաշվի առնելով կլիմայական փոփոխությունները և մարդածին ազդեցությունները ջրային ռեսուրսի վրա։ Որպես խթանող միջոց կարող է լինել ջրօգտագործման թույլտվության օրենքով սահմանված առավելագույն ժամկետը։


	6. Բնապահպանության և ընդերքի տեսչական մարմին
	11.04.2025թ.
12.05.2025թ.

	
	01/29.1/4/2705-2025
01/29.1/4/3491-2025

	«Ջրի ազգային ծրագրի մասին» Հայաստանի Հանրապետության օրենքում փոփոխություն կատարելու մասին» օրենքի նախագծի վերաբերյալ Բնապահպանության և ընդերքի տեսչական մարմինը առաջարկություններ և առարկություններ չկան։
	

	 «Հայաստանի Հանրապետության ջրային օրենսգրքում փոփոխություններ և լրացումներ կատարելու մասին» օրենքի նախագծի՝
1.Հոդված 1.-ի երկրորդ մասը ձևակերպել հետևյալ խմբագրությամբ՝ 
99-րդ պարբերության «հորատանցքի միջոցով ստորերկրյա քաղցրահամ ջրերի օգտագործում իրականացնող ձկնաբուծարաններում փակ շրջանառու համակարգ» հասկացությունը շարադրել հետևյալ խմբագրությամբ.
«հորատանցքի միջոցով ստորերկրյա քաղցրահամ ջրերի օգտագործում իրականացնող ձկնաբուծարաններում համակարգ` ջրախնայող համակարգ, որը կապահովի ձկնաբուծարանի ելքային ջրերի առնվազն 40 տոկոսի մաքրումից հետո կրկին օգտագործումը նույն ձկնաբուծարանի նույն ավազաններում՝ ապահովելով ձկնաբուծարանի մուտքային ջրերի առնվազն 40 տոկոս ջրախնայողություն.»։
2. Հոդված 4.-ի ձևակերպումը՝ «Լիցենզիայի գործողության ժամկետի երկարաձգման դեպքում ջրօգտագործման թույլտվությունը չի համարվում երկարաձգված։ Ջրօգտագործման թույլտվությունը երկարաձգվում է սույն օրենսգրքի 30-րդ հոդվածի 2-րդ և սույն հոդվածի 6-րդ մասերով սահմանված կարգով։» կիրառել՝ ՀՀ ջրային օրենսգրքի 33-րդ հոդվածի 6-րդ կետը նախկին խմբագրությամբ վերախմբագրելուց հետո եթե ջրօգտագործման թույլտվության պայմանները չեն խախտվել կամ փոփոխվել, կամ դրա երկարաձգումը չի հակասում օրենքին կամ այլ իրավական ակտերին կամ Հայաստանի Հանրապետության կառավարության կողմից իրականացվող ծրագրերին կամ ջրավազանային կառավարման պլաններին, ապա ջրօգտագործման թույլտվության ժամկետը լրանալուց հետո այն համարվում է երկարաձգված նույն ժամկետով և պայմաններով, իսկ օրենքին կամ այլ իրավական ակտերին կամ Հայաստանի Հանրապետության կառավարության կողմից իրականացվող ծրագրերին կամ ջրավազանային կառավարման պլաններին հակասելու դեպքում լիազոր պետական մարմինը պարտավոր է ջրօգտագործման ժամկետի ավարտից առնվազն 6 ամիս առաջ հակասության մասին պատշաճ ձևով ծանուցել ջրօգտագործողին։
	


1. Չի ընդունվել
Հասկացությունը շարադրվել է նոր խմբագրությամբ` համապատասխանեցնելով միջազգայնորեն ընդունված հասկացությանը։










2. Չի ընդունվել
Նախագծով տրվող կարգավորմամբ 33-րդ հոդվածի 4-րդ մասը համապատասխանեցվել է 6-րդ կետի պահանջին։
Միաժամանակ, Ջրային օրենսգրքի 33-րդ հոդվածի 6-րդ մասը նախկին խմբագրության դեպքում ջրօգտագործման թույլտվությունը համարվում էր երկարաձգված, ինչը խնդիրների տեղիք է տվել՝ կապված պայմանների, պահանջների փոփոխության, նախկինում ներկայացված փաստաթղթերի ամբողջականության հետ։ վերոնշյալի կարգավորման նպատակով, սահմանվել է  ջրօգտագործողի կողմից ջրօգտագործման թույլտվության ժամկետի ավարտից առնվազն երեք ամիս առաջ Ջրային ռեսուրսների կառավարման և պահպանության մարմին ջրօգտագործման թույլտվության ժամկետը երկարաձգելու համար: դիմում  ներկայացնելու պահանջ։

	«Ջրի ազգային ծրագրի մասին» Հայաստանի Հանրապետության օրենքում փոփոխություն կատարելու մասին» օրենքի նախագծի վերաբերյալ Բնապահպանության և ընդերքի տեսչական մարմինը (այսուհետ՝ Տեսչական մարմին) առաջարկություններ և առարկություններ չունի, իսկ «Հայաստանի Հանրապետության ջրային օրենսգրքում փոփոխություններ և լրացումներ կատարելու մասին» օրենքի նախագծի վերաբերյալ առաջարկությունները Տեսչական մարմինը 2025 թվականի ապրիլի 11-ի թիվ 01/29.1/4/2705-2025 գրությամբ արդեն իսկ ներկայացրել է։
	Ընդունվել է

	7. Հանրային ծառայությունները կարգավորող հանձնաժողով
	14.04.2025թ.

	
	ՄՄ/34.1-Մ2-7/1636-2025

	      «Հայաստանի Հանրապետության ջրային օրենսգրքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) 3-րդ հոդվածով, ի թիվս  ջրօգտագործման թույլտվության հայտերը մերժելու այլ հիմքերի, նախատեսվել է նաև շրջակա միջավայրի վրա ազդեցության փորձաքննական դրական եզրակացության բացակայության հանգամանքը, մինչդեռ Հանձնաժողովի գնահատմամբ, պարզաբանման և հստակեցման կարիք ունի թե ինչպիսի փորձաքննության մասին է խոսքը, հատկապես նկատի ունենալով, որ Հանձնաժողովի 2013 թվականի նոյեմբերի 1-ի №374-Ն որոշմամբ հաստատված՝ էներգետիկայի բնագավռում գործունեության լիցենզավորման կարգի (այսուհետ՝ Կարգ) համաձայն նույնպես էլեկտրական էներգիայի արտադրության լիցենզիա ունեցող անձինք պարտավոր են կառուցման ժամանակահատված ներառող լիցենզիայով ամրագրված ժամկետներում Հանձնաժողով ներկայացնել կայանի կառուցման նախագիծը՝ դրական փորձագիտական եզրակացությամբ։ Բացի նշվածը, փոքր ՀԷԿ-ում էլեկտրական էներգիայի (հզորության) արտադրության լիցենզիայի տրամադրման հայտի մերժման կամ այլ ցուցանիշներով փոքր ՀԷԿ-ում էլեկտրական էներգիայի (հզորության) արտադրության լիցենզիայի տրամադրման դեպքում շրջակա միջավայրի վրա ազդեցության փորձաքննության անցկացումը կրկնակի բնույթ կկրի։
  Միաժամանակ Հայաստանի Հանրապետության ջրային օրենսգրքի 30.1-ին հոդվածի 1-ին մասով սահմանված են ջրօգտագործման տրամադրման հայտերը մերժելու հիմքերը, ուստի տարընկալումից խուսափելու նպատակով առաջարկվում է նույն հոդվածի առաջին նախադասության մեջ «թույլտվություն» բառից հետո լրացնել «տրամադրման» բառը։
  Հաշվի առնելով նշված 30.1-ին հոդվածի կարևորությունը, առաջարկվում է նույն հոդվածը համարակալել «Նորմատիվ իրավական ակտերի մասին» օրենքի 14-րդ հոդվածի պահանջներին համապատասխան։ 
  Նախագծի 4-րդ հոդվածի վերաբերյալ հայտնում եմ, որ գործող ջրային օրենսգրքի 33-րդ հոդվածի համաձայն՝ ջրօգտագործողը ջրօգտագործման թույլտվության ժամկետի ավարտից առնվազն երեք ամիս առաջ դիմում է Ջրային ռեսուրսների կառավարման և պահպանության մարմին` ջրօգտագործման թույլտվության ժամկետը երկարաձգելու համար: Այնինչ «Լիցենզավորման մասին» օրենքի 30-րդ հոդվածի 1-ին կետի համաձայն՝ լիցենզավորված անձն  իրավունք ունի որոշակի ժամկետով տրված լիցենզիայի գործողության ժամկետի ավարտից ոչ շուտ, քան 3 ամիս առաջ լիցենզիայի ժամկետը երկարաձգելու հայտ ներկայացնել լիցենզավորող մարմին, իսկ համաձայն Կարգի 76-րդ կետի՝ լիցենզավորված անձն էլեկտրական էներգիայի արտադրության լիցենզիայում ամրագրված ժամկետի (ժամանակահատվածի) երկարաձգման համար հայտով դիմում է Հանձնաժողով լիցենզիայի գործողության ժամկետի (կառուցման, վերակառուցման ժամանակահատվածի) ավարտից ոչ շուտ, քան 3 ամիս, և ոչ ուշ, քան 15 աշխատանքային օր առաջ։ 
Գործնականում հնարավոր են դեպքեր, երբ Հանձնաժողովը պարտավոր է ժամկետներով պայմանավորված որոշում կայացնել լիցենզիայի գործողության ժամկետը երկարաձգելու կամ մերժելու վերաբերյալ, սակայն դեռևս առկա չէ ջրօգտագործման թույլտվության ժամկետի երկարաձգման վերաբերյալ նախարարության որոշումը։ Հետևաբար, նշված գործընթացների արդյունավետ իրականացումն ապահովելու նպատակով առաջարկվում է վերանայել  ջրօգտագործման թույլտվության ժամկետի երկարաձգման հայտերի ներկայացման և դրանց բավարարման կամ մերժման ժամկետները։
	Ընդունվել է
Խոսքը վերաբերում է շրջակա միջավայրի վրա ազդեցության փորձաքննությանը և փորձաքննական  եզրակացությանը, որը ստանալու դեպքում այն կարող է ներկայացվել գործընթացի բոլոր փուլերում և կրկնակի փորձաքննության անցկացման անհրաժեշտություն չի առաջանա։ 


















Ջրային օրենսգրքում կիրառվում է ջրօգտագործման թույլտվության հայտ՝ Ջրային օրենսգրքի 29-30 հոդվածներ։  



Ընդունվել է
Փոփոխությունները կատարվել են «Նորմատիվ իրավական ակտերի մասին» օրենքի 34-րդ հոդվածի պահանջներին համապատասխան։ Օրենսգրքի ծավալուն փոփոխությունների ընթացքում հոդվածները կհամարակալվեն «Նորմատիվ իրավական ակտերի մասին» օրենքի 14-րդ հոդվածի պահանջներին համապատասխան։ 
Խոսքը վերաբերում է շրջակա միջավայրի վրա ազդեցության փորձաքննությանը և փորձաքննական  եզրակացությանը, որը ստանալու դեպքում այն կարող է ներկայացվել գործընթացի բոլոր փուլերում և կրկնակի փորձաքննության անցկացման անհրաժեշտություն չի առաջանա։ 


	8. Մրցակցության պաշտպանության հանձնաժողով
	06.05.2025թ.

